
MINUTI

Il-Minuti tal-Laqgħat Nru 3 u Nru 4 li saru fit-28 ta’ Novembru 2022 u fl-20 ta’ Ġunju 2023 rispettivament ġew ikkonfermati.

PREŻENTAZZJONI TAR-RAPPORT ANNWALI TAL-BANK ĊENTRALI TA’ MALTA GĦALL-2022

IĊ-CHAIRPERSON (Onor. Alex Muscat): Sinjuri, nilqagħkom għall-ħames laqgħa tal-Kumitat Permanenti dwar l-Affarijiet Ekonomiċi u Finanzjarji. Fuq l-aġenda llum għandna preżentazzjoni dwar ir-Rapport Annwali tal-Bank Ċentrali ta’ Malta għas-sena 2022. U magħna għandna lill-Professur Edward Scicluna, Gvernatur tal-Bank Ċentrali, kif ukoll id-Deputy Governors tiegħu. Nitlobkom sabiex tiġu madwar il-mejda ħalli tressqulna l-preżentazzjoni tagħkom.   

IL-PROFESSUR EDWARD SCICLUNA (Gvernatur tal-Bank Ċentrali): Sur President, miegħi għandi s-Sur Oliver Bonello u s-Sur Alexander DeMarco Deputy Governors u Dr Aaron Grech li huwa Chief Economist. Kull wieħed minna se jagħti parti żgħira minn din il-preżentazzjoni. Nisperaw li nkunu konċiżi ħafna imma importanti li l-messaġġ jasal. Jien se nieħu l-parti dwar il-politika monetarja li tiġi mmexxija mill-Governing Council tal-Bank Ċentrali Ewropew, l-ECB. 

Fl-ewwel slide tistgħu taraw li l-inflazzjoni bdiet tgħolli rasha ftit qabel l-2021, u r-raġunijiet kienu primarjament minħabba l-prezzijiet tal-enerġija kkawżati mill-gwerra tar-Russja u l-Ukrajna. Però anke qabel ma faqqgħet il-gwerra konna diġà bdejna naraw xi ċaqliq fir-rati tal-enerġija kif ukoll tal-ikel. U kien hemm ukoll problemi ta’ loġistika li kienu remnants tal-pandemija. Billi kienu ġejjin minn sors wieħed il-Bank ma setax juża l-istrumenti tiegħu biex inaqqas id-domanda. U allura l-Bank kellu jistenna sakemm dawn ir-rati tal-inflazzjoni tal-commodities jinfiltraw ruħhom f’dik li ngħidulha inflazzjoni normali, fejn inti għandek a broad spectrum ta’ prezzijiet u mhux ta’ commodity waħda. U għalhekk ir-rati tal-imgħaxx li qegħdin on the right hand side bdew telgħin qisu ftit aktar minn sena. Tant li l-imgħaxxijiet kienu 5% f’Jannar tal-2022 u telgħu għal 10.6% f’Ottubru tal-2022.

(Interruzzjonijiet)

IĊ-CHAIRPERSON: L-Onor. Robert Cutajar.

ONOR. ROBERT CUTAJAR (Whip tal-Oppożizzjoni): Sur President, skużani li qed ninterrompi però naħseb li għall-korrettezza rrid niġbed l-attenzjoni ta’ dan il-Kumitat. L-Oppożizzjoni jidhrilha li din il-laqgħa u l-fatt li se jsir kumitat ieħor relatat mal-finanzi fl-istess ħin, within 15 minutes oħra, meta nafu li għandna żewġ kelliema minn tagħna li huma wkoll Membri f’dan il-Kumitat li huma rikoverati l-isptar ... Ma nafx jekk hux min-naħa tiegħek bħala Chairperson jew inkella jekk hux min-naħa tal-Whip tal-Gvern, kellu jkun hemm koordinament sabiex din il-laqgħa tal-lum, li hija importanti, ma jiġix allokat għaliha 20 minuta biss! 

Il-Kumitat Permanenti għall-Konsiderazzjoni ta’ Abbozzi ta’ Liġi, li fih hemm ukoll involut il-Ministru tal-Finanzi, li qiegħed ovvjament preżenti hawnhekk u huwa persuna importanti f’dan il-Kumitat, naħseb li għandu jkun hemm koordinament bejn kumitati ta’ din ix-xorta u għandhom isiru b’aktar ħsieb. Għaldaqstant nitlob li din tittieħed inkonsiderazzjoni. Ma naħsibx li huwa ġust li aħna qed nikkoperaw biex inħaffu l-liġijiet sal-waqfa tas-Sajf għax ovvjament il-Ministru għandu xogħol ieħor, anke barra minn Malta, u mbagħad nagħmlu laqgħa bħal din, ejja ħa mmorru, 20 minuta kollox, fuq rapport li huwa daqshekk importanti! Ejjew lil dan il-Parlament nagħtuh ir-rispett li jixraqlu!

IĊ-CHAIRPERSON: Kollega, ħalli nikkoreġik ftit għax b’xi mod inti ġejt miżinformat.   M’hemm l-ebda 20 minuta allokati għal dan il-Kumitat imma l-laqgħa se tieħu l-ħin kollu li hemm bżonn. Jien fl-ebda stadju ma ġejt informat minn xi Membru tal-Oppożizzjoni għax ma setax jattendi. Il-prassi tafha biżżejjed u ċjoè meta Membri ma jkunux jistgħu jattendu għal xi laqgħa, dawn jinformaw lill-Whip tagħhom biex ikun hemm is-sostituti. Qed nifhem li dak ma sarx min-naħa tal-Oppożizzjoni. Min-naħa tal-Gvern nista’ ninformak li ż-żewġ Membri li ma setgħux jattendu, persuna fuq mard u persuna oħra fuq impenji oħra, ħadu ħsieb jaraw li jkun hemm is-sostituzzjonijiet meħtieġa. Il-proċedura dik hi f’każijiet simili u dan tafu kollega. Ninformak ukoll li din hija t-tieni laqgħa li sejjaħna fuq dan is-suġġett għax fl-ewwel laqgħa li kienet saret ma kienx hemm il-quorum meħtieġ. 
ONOR. ROBERT CUTAJAR: Nifhem x’qiegħed tgħid dwar is-sostituzzjonijiet, però kif jista’ jkun li l-Ministru tal-Finanzi, within the next 10 minutes ikollu jitlaq biex imur fil-Kumitat tal-Abbozzi?! Jiġifieri minkejja dan li qed tgħidli inti rigward is-sostituzzjonijiet ... Ejja għall-mument ngħidu li għandek raġun, imma dan il-Kumitat iddeċieda li llum, daqs 10 minuti oħra l-Ministru tal-Finanzi, li taħtu jaqa’ dan ir-rapport, ma jistax jibqa’ f’din il-Kamra għax hemm liġi li l-Parlament irid jgħaddi b’urġenza qabel nhar l-Erbgħa li ġejjin! Jien ma nistax nifhem kif qed tgħidli aktar minn 20 minuta meta l-Ministru u l-Kelliem tal-Oppożizzjoni responsabbli mill-finanzi ma jistgħux jibqgħu f’dan il-Kumitat għax hemm il-Kumitat tal-Abbozzi! Inkella nħassru l-Kumitat Permanenti għall-Konsiderazzjoni ta’ Abbozzi ta’ Liġi.

IĊ-CHAIRPERSON: Kollega l-preżentazzjoni li qiegħda ssir illum mhijiex qiegħda ssir lill-Ministru! Anzi nassigurak li l-Ministru diġà jaf x’fih ir-rapport tal-Bank Ċentrali. Il-preżentazzjoni qiegħda ssir lill-Kumitat kollu u lil dan il-Parlament. 

ONOR. ROBERT CUTAJAR: Agreed.

IĊ-CHAIRPERSON: Jekk tridu bħala Oppożizzjoni – mhux se nippretendi li nieħu l-irwol tiegħek – għandkom il-possibiltà kollha, u jien I am very welcome, li tinnominaw is-sostituti issa stess u tibagħtu kollegi kompetenti f’dan il-Kumitat.

ONOR. ROBERT CUTAJAR: Imma tapprezza li l-Ministru tal-Finanzi ma jistax jibqa’ iktar mill-5.15 p.m. għax dan il-Parlament iddeċieda li llum, bl-approvazzjoni u bil-barka tal-Oppożizzjoni jkollna abbozz ta’ liġi li jaqa’ taħt il-Ministru tal-Finanzi ...  

IĊ-CHAIRPERSON: Allura x’inhu l-impediment? 

ONOR. ROBERT CUTAJAR: Apparti li aħna għandna l-kelliem ewlieni tagħna fuq l-ekonomija u lill-Onor. De Marco li qegħdin jiġu rikoverati l-isptar, il-kelliem ewlieni tal-finanzi tagħna, li dalwaqt se jkun hawnhekk għax huwa Membru f’dan il-Kumitat, għaxar minuti oħra jrid jitlaq għax qiegħed ukoll fil-Kumitat Permanenti għall-Konsiderazzjoni ta’ Abbozzi ta’ Liġi flimkien mal-Ministru Caruana. 

IĊ-CHAIRPERSON: Kieku bdejna fil-ħin il-Ministru tal-Finanzi kien ikollu iktar minn nofs siegħa ...

ONOR. ROBERT CUTAJAR: Imma inti għedtli li mhux nofs siegħa biss se jieħu dan il-Kumitat imma l-ħin li hemm bżonn! 

IĊ-CHAIRPERSON: Il-laqgħa mhux se tieqaf wara nofs siegħa, jiġifieri fil-mument li l-Ministru jkollu jmur għall-kumitat l-ieħor din il-laqgħa mhux se tieqaf.  

ONOR. ROBERT CUTAJAR: Allura sewwa hekk?! Għandek il-Ministru tal-Finanzi u l-kelliem ewlieni tal-Oppożizzjoni fuq il-finanzi ma jistgħux jibqgħu hawnhekk għax għandhom kumitat ieħor!

IĊ-CHAIRPERSON: Kollega mhijiex l-intenzjoni tiegħi li nagħmel xi forma ta’ dibattitu politiku ...

ONOR. ROBERT CUTAJAR: Sur President, jiena qed nitlob li dan il-Kumitat jiġi pospost għal data oħra maqbula u li l-Membri jkunu available.  

IĊ-CHAIRPERSON: Hemm il-proċedura Parlamentari u aħna mxejna magħha għat-tieni darba. 

ONOR. ROBERT CUTAJAR: Però naqblu li m’hemmx koordinament min-naħa tal-Whip tal-Gvern għax m’għandux isejjaħ kumitat meta diġà hemm kumitat ieħor! 

IĊ-CHAIRPERSON: Nistieden lis-Segretarju sabiex jgħidilna jekk f’xi mument ġejniex informati li l-Oppożizzjoni mhux se tipparteċipa.

ONOR. ROBERT CUTAJAR: Tikkonferma li fil-5.15 p.m. hemm il-Kumitat Permanenti għal Konsiderazzjoni ta’ Abbozzi ta’ Liġi? 

IĊ-CHAIRPERSON: Nikkonferma li l-Oppożizzjoni qatt ma nfurmat li llum mhux se tipparteċipa.

ONOR. ROBERT CUTAJAR: Jien mhux qed ngħid hekk imma m’għandux jingħata biss nofs siegħa għal dan il-kumitat.

IĊ-CHAIRPERSON: Mhux nofs siegħa biss imma nistgħu nibqgħu għaddejjin ferm aktar minn hekk. 
ONOR. ROBERT CUTAJAR: Kif jista’ jkun li l-Ministru tal-Finanzi ma jkunx preżenti?

IĊ-CHAIRPERSON: Nerġa’ ngħidlek li l-preżentazzjoni mhux qed issir lill-Ministru tal-Finanzi imma lilna bħala Kumitat. 

ONOR. ROBERT CUTJAR: Sur President, this is not on!

IĊ-CHAIRPERSON: Il-preżentazzjoni qiegħda ssir lil dan il-Parlament u mhux lill-Ministru tal-Finanzi. U issa se nkomplu bil-laqgħa. 

ONOR. ROBERT CUTAJAR: Min-naħa tiegħi se nkun qed nirreġistra dan l-ilment fil-Plenarja għax l-affarijiet ma jistgħux isiru hekk! 

IĊ-CHAIRPERSON: Però l-informazzjoni se ngħaddiha kollha kif inhi. (Interruzzjonijiet) Kollega, nistaqsi lis-Segretarju jekk ġejniex informati f’xi mument li l-Oppożizzjoni mhux se tipparteċipa?

ONOR. ROBERT CUTAJAR: Jien qed nistenna lill-kelliem ewlieni tal-Oppożizzjoni fuq il-finanzi ħalli nikkonfermalek doppjament, però lil hinn minn dan kollu, ma jistax ikun li Kumitat Parlamentari jitlaqqa’ fl-istess ħin ta’ Kumitat Parlamentari ieħor li jitratta l-istess tema tal-finanzi! This is not on!

IĊ-CHAIRPERSON: Imma huma żewġ suġġetti kompletament differenti.

ONOR. ROBERT CUTAJAR: Mela mhux hekk! Hekk għidlu lill-Ministru tal-Finanzi li huma differenti! 

IĊ-CHAIRPERSON: Nistieden lir-rappreżentanti tal-Bank Ċentrali sabiex ikomplu bil-preżentazzjoni tagħhom.

IL-PROFESSUR EDWARD SCICLUNA: L-inflazzjoni telgħet minn 5% f’Jannar 2022 għal 10.6% f’Ottubru 2022. Imbagħad niżlet għal 8.5% fi Frar 2022 u baqgħet nieżla għal 6.1% f’Mejju 2022. Però biex inkunu għedna kollox din il-headline inflation mhijiex kollox. Wieħed irid jara l-core inflation, fil-qalba tagħha, kemm ġiet peaked jew le, u dik il-mistoqsija li l-Governing Council ikun irid jistaqsi. Jiġifieri għalkemm ir-rati tal-inflazzjoni niżlu u għadhom neżlin, dik li hija l-core inflation, li meta teskludi l-enerġija, l-ikel, l-alkoħol u t-tabakk, tara li din setgħet ippikjat imma ma niżlitx fejn xtaqna aħna. U għalhekk ir-rati tal-imgħax telgħu u baqgħu jitilgħu. U wieħed jistenna li fi ftit ġimgħat oħra, jekk ma tiġrix xi ħaġa speċjali, din terġa’ titla’. Issa jekk hux għall-aħħar darba jew le wieħed irid jara għax aħna data driven, jiġifieri mmexxu skont iċ-ċifri u l-projections li jaslu għand il-Governing Council qabel ma nieħdu d-deċiżjonijiet tagħna fil-monitory policy fil-Governing Council.  

Fl-islide li jmiss tistgħu taraw dik li hija l-injection tal-assets, il-balance sheet tas-sistema tal-euro, li għal raġunijiet ta’ inflazzjoni baxxa, tant li f’ċerti mumenti kellek deflation, il-politika moniterja wara li waqqgħet ir-rati tal-imgħax anke fin-negattiv, kellha bilfors tinjetta l-kapital u tixtri kemm tiflaħ biex iżżid il-likwidità u b’hekk forsi tqajjem l-ekonomija u tniżżel l-inflazzjoni għal 2%. Imma meta bdew jogħlew l-imgħaxijiet il-balance sheet bdiet tonqos bil-mod il-mod. Tajjeb ngħidu li għandna tliet tipi ta’ rati fil-politika monetarja; waħda minnhom 3.5%, l-oħra 4% u l-oħra 4.25%.

Dwar il-balance sheet nista’ ngħid li kellna ħafna strumenti li njettaw din il-likwidità. Kellna t-TLTROs, kellna n-net asset purchases bħal PEPP u l-APP. Dawn it-TLTROs issa ngħalqu. Fil-fatt il-Bank Ċentrali kellu jixtri lura ‘l fuq minn €1.3 triljuni wara li kien diġà xtara bi €2.2 triljuni! Wara kien hemm ukoll l-APP li spiċċaw fl-aħħar ta’ Lulju, però l-PEPP se nħalluhom għall-aħħar tas-sena biex jekk ikun hemm każ ta’ fragmentation jintużaw biex jindirizzaw dik il-problema wkoll.   

Fl-islide ta’ wara naraw jekk l-imgħaxijiet kellhomx effett fuq is-swieq. Kif qegħdin taraw dawk huma t-Ten Year Goverment Bond Yields; ta’ Malta mmarkata bl-aħmar, tal-Ġermanja qiegħda isfel u tal-Greċja qiegħda fuq. Kif qed taraw it-tliet pajjiżi rrispondew billi tellgħu l-bond yield tagħhom. Issa nisperaw li din taffettwa mbagħad lill-banek. U hawnhekk għandek mistoqsija li tikkonċerna ħafna lill-familji u lill-households kif ukoll lill-kumpaniji; il-banek se jirrispondu billi jgħollu sew ir-rati fuq id-depożiti u fuq is-self? Kif qed taraw f’din l-islide r-rati tal-imgħax tal-banek Maltin ma tantx irreaġġixxew minħabba li diġà kienu għoljin. On the right hand side nistgħu naraw li kienu well above mill-medja tal-euro area, u allura filwaqt li tal-euro area bdew telgħin, issa għaddew ir-rati ta’ Malta.  
Irridu ngħidu li l-likwidità li għandhom il-banek Maltin wassal sabiex ma jkunx hemm imbuttatura biex jipprovaw jattiraw id-depożiti. U l-istess jiġri għas-self. Allura mbagħad m’għandhomx għalfejn iċaqalqu r-rati tal-imgħax fuq is-self, għallinqas mhux daqskemm qiegħed ikun fil-pajjiżi Ewropej minħabba li tilfu l-kompettitività bejniethom. Jiġifieri wieħed joqgħod jistenna s-suq biex jara x’se jiġri. Però irridu ngħidu li t-transmission effect qiegħed jirrispondi imma qed jieħu ż-żmien. U dan mhux f’Malta biss imma sirna nafu li pajjiżi oħra fiż-żona ewro wkoll qed jieħdu ż-żmien tagħhom biex jirreaġġixxu. Jiġifieri qed jieħdu iktar fit-tul mis-soltu. Din il-politika ta’ tightening se tkompli sakemm naraw li r-rata tal-inflazzjoni bdiet tirrispondi u tibda tersaq lejn it-2% kif nixtiequ aħna. Issa nitlob lil Dr Aaron Grech sabiex jagħti l-preżentazzjoni tiegħu. 

DR AARON GRECH (Chief Economist tal-Bank Ċentrali): Is-sena li għaddiet l-ekonomija kompliet tikber b’rata sostnuta. Fil-fatt il-prodott gross domestiku żdied b’madwar 7%. Din kienet anqas miż-żieda li kellna fl-ekonomija Maltija għas-sena preċedenti imma r-rata tal-espansjoni tal-ekonomija Maltija baqgħet ferm aktar għolja minn dik taż-żona ewro. Meta wieħed iħares lejn il-livelli tal-produzzjoni tal-ġid nazzjonali jara li l-ekonomija Maltija rkuprat ferm aktar malajr minn dak li kien previst mid-daqqa tal-pandemija. Fil-fatt fl-2021 kien diġà ntlaħaq il-livell ta’ qabel il-pandemija, bil-livell tas-sena li għaddiet ikun 10% iktar mil-livell tal-pandemija. 

Meta wieħed iħares lejn dak li ġara fiż-żona ewro jara li l-livell tal-GDP dam ma rkupra sal-2022, u issa qiegħed 2% iktar għoli minn dak li kien fil-pandemija. Dan juri li l-ekonomija Maltija kienet aktar reżiljenti, jew irrispondiet aktar malajr mill-ekonomija taż-żona ewro. Element qawwi wara dan kien l-istimolu li pprovda l-Gvern f’dan il-perjodu, liema stimolu kien aktar għoli minn dak fiż-żona ewro. Meta wieħed iħares lejn dak li kkontribwixxa lejn it-tkabbir tal-prodott gross domestiku, u jekk wieħed ineħħi l-impatt tal-importazzjoni ... Fil-fatt dak kien importanti s-sena li għaddiet għax is-sena l-oħra kellna żieda qawwija fl-importazzjoni ta’ oġġetti kapitali, l-aktar bl-ajruplani minn kumpanija privata, u dak kien kollu kważi importat. Mela jekk wieħed ineħħi dak l-element, l-ikbar kontribut għat-tkabbir kienet id-domanda domestika. 

Kien hemm ukoll irkupru tajjeb fejn tidħol l-esportazzjoni. Dan l-iktar kien minħabba li ċerti setturi tas-servizzi rkupraw mill-effett tal-pandemija, l-aktar dawk is-setturi bħalma huwa dak tat-turiżmu. Fil-fatt nofs it-tkabbir fl-industrija tas-servizzi kien ġej mill-irkupru tat-turiżmu, kif ukoll mill-kumpaniji tar-retail u tat-trasport. Kien hemm ukoll tkomplija tat-trends preċedenti tat-tkabbir fejn jidħlu s-servizzi professjonali, dawk finanzjarji kif ukoll il-gaming, li komplew jikkontribwixxu b’mod pożittiv lejn it-tkabbir ekonomiku.   

Fl-ewwel kwart ta’ din is-sena t-tkabbir ekonomiku kompla jkun wieħed pożittiv - naqas xi ftit ikkomparat mas-sena li għaddiet – u dan l-aktar dovut għad-domanda domestika kif ukoll għat-tkabbir f’ċerti servizzi marbuta mal-esportazzjoni. Jekk imbagħad wieħed iħares lejn il-qasam tal-impjiegi jara li s-sena li għaddiet kienet waħda pożittiva fejn jidħlu l-impjiegi avolja r-rata ta’ tkabbir għadha taħt il-livell li kellna fis-snin ta’ qabel il-pandemija. Fl-ewwel kwart ta’ din is-sena, perjodu li jmur lil hinn mir-rapport tal-Bank Ċentrali imma li qegħdin nirrapportaw fuqu għall-informazzjoni tagħkom, kien hemm vaċillazzjoni żgħira fejn tidħol ir-rata tal-impjiegi. Jekk wieħed iħares lejn l-ikbar sors taż-żieda fil-labour supply isib li s-sena li għaddiet din kienet dovuta għal influss akbar ta’ ħaddiema barranin, l-aktar minn pajjiżi barra mill-Unjoni Ewropea.   

Minkejja ż-żieda qawwija li kellna fil-provvista tal-ħaddiema kif ukoll fir-rata ta’ parteċipazzjoni fid-dinja tax-xogħol, li s-sena li għaddiet laħqet it-80% meta sa ħames snin ilu kienet sempliċement 70%, imma minkejja din iż-żieda qawwija fil-provvista tal-ħaddiema xorta d-domanda għall-ħaddiema kienet iktar għolja minn hekk! U dan wassal sabiex ir-rata tal-qgħad kompliet tonqos biex issa din naqset għal taħt it-3%, li jfisser li laħqet livelli minimi storiċi. Jirriżulta wkoll li kien hemm żieda fil-job vacancies matul is-sena li għaddiet u b’hekk issa r-rata ta’ job vacancies hija kważi daqs ir-rata tal-qgħad. Dan ifisser li għall-ewwel darba fis-suq tax-xogħol, li kieku kulħadd jiġi mpjegat nimlew il-vacancies kollha, jiġifieri għandna sitwazzjoni ta’ labour market tightness unpreċedenti. 

Meta wieħed iħares lejn l-inflazzjoni u dak li sar barra minn Malta, dan ġie rifless ukoll hawn Malta, b’żieda qawwija fir-rata ta’ inflazzjoni li qabżet is-6% matul is-sena li għaddiet! Dan meta fl-2021 kienet taħt il-1%! Ovvjament parti qawwija ta’ din iż-żieda kienet dovuta għaż-żieda fil-prezzijiet barra minn Malta. Issa nafu li Malta timporta l-maġġor parti tal-prodotti li nikkonsmaw. Imma kien hemm ukoll żieda qawwija fl-inflazzjoni tas-servizzi, fejn hemmhekk hemm element domestiku ta’ inflazzjoni, li x’aktarx huwa relatat mas-sitwazzjoni fil-qasam tax-xogħol li għadni kif spjegajt, u allura fejn għandna sitwazzjoni ta’ labour tightness li qiegħda twassal sabiex ċerti pagi jogħlew b’rati ogħla minn qabel. Id-differenza ewlenija fejn tidħol l-inflazzjoni bejn Malta u l-Unjoni Ewropea hija li fejn tidħol l-enerġija ma kienx hemm bidla fil-prezzijiet hawn Malta, mentri barra minn Malta l-prodotti tal-enerġija kkontribwew għal nofs ir-rata tal-inflazzjoni.

Il-politika tal-Gvern biex iżomm l-enerġija stabbli hawn Malta kellha impatt qawwi fuq il-finanzi pubbliċi, b’tali mod li d-defiċit fiskali filwaqt li naqas ikkomparat mal-2021, id-defiċit fiskali hawn Malta baqa’ ferm aktar għoli minn dak taż-żona ewro. Fil-fatt id-defiċit hawn Malta kien darba u nofs il-medja taż-żona ewro.   

IĊ-CHAIRPERSON: Insejjaħ lill-Onor. Caruana Cilia.

ONOR. JEROME CARUANA CILIA: Wara nofsinhar it-tajjeb lil kulħadd. Wara li tkellimt mal-Whip nixtieq nivverbalizza żewġ punti; l-ewwelnett l-aħħar darba li kellna l-laqgħa ma kienx hawn quorum imma dan ma kienx tort tal-Oppożizzjoni. Fil-fatt konna preżenti jien, inti Sur President u l-Onor. Mario de Marco. It-tieni punt hu li aħna kellna ftehim - u b’hekk wasalt dan il-ħin – il-ġimgħa l-oħra fejn suppost din il-laqgħa kellha tiġi postponed! Kellna ftehim bil-fomm. Konna f’kumitat ieħor jien u l-Ministru Caruana u qbilna dwar dan peress li llum fil-5.15 p.m. kellna kumitat ieħor.  

IĊ-CHAIRPERSON: Jien aware li hemm kumitat ieħor li huwa differenti minn dan imma li għandu l-istess materja. 

ONOR. JEROME CARUANA CILIA: Huwa differenti minn dan imma t-temi huma relatati għax it-tnejn jaqgħu taħt il-Ministeru tal-Finanzi.  

IĊ-CHAIRPERSON: Bħala Chair ta’ dan il-Kumitat fl-ebda mument ma ġejt infurmat li l-Oppożizzjoni ma kenitx se tattendi jew li ma setgħetx tattendi llum, jew li kien hemm xi kollegi minn dan il-Kumitat li sfortuntament kellhom xi issues ta’ saħħa. Jien ġejt informat dalgħodu stess min-naħa tal-Onor. Cressida Galea minħabba raġunijiet ta’ saħħa u ħadna mill-ewwel il-passi meħtieġa biex ikun hemm sostitut. Konna nafu wkoll li l-Ministru tal-Ekonomija kellu suġġett ieħor fil-Plenarja u għalhekk ħtarna sostitut għalih ukoll.  

ONOR. JEROME CARUANA CILIA: Qiegħed ngħid hekk għax dan huwa dokument importanti u nerġa’ ngħid li kellna ftehim bil-fomm il-ġimgħa l-oħra. Jien xtaqt inkun hawn mill-bidu llum imma ma kienx tort tiegħi għax il-ftehim kien li dan il-Kumitat kellu jsir darb’oħra. 

IĊ-CHAIRPERSON: Fil-fatt ħmistax ilu ċaqlaqna l-laqgħa ...  

ONOR. JEROME CARUANA CILIA: Il-ġimgħa l-oħra kellna laqgħa u hekk qbilna bejnietna. Biex ngħid kollox inti ma kontx preżenti Sur President. Kien kumitat ieħor u konna preżenti għalih jien u l-Ministru Caruana.   

IĊ-CHAIRPERSON: Kollega, nerġa’ ngħidlek li jien ma ġejtx informat b’dan il-qbil.  

ONOR. ROBERT CUTAJAR: Imma dan mhux sewwa! Aħna ma konniex qegħdin nivvintaw l-affarijiet meta għedna hekk! Meta ġejt nitkellem hawnhekk, bir-rispett lejn is-Sinjuri li għandna hawnhekk, ma kontx qiegħed nivvinta. Għall-korrettezza n-nuqqas ta’ quorum ta’ ġimagħtejn ilu kien min-naħa tal-Membri tal-Gvern. Apparti minn hekk, jekk kien hemm skambjament bejn il-kelliem ewlieni tal-Oppożizzjoni u l-Ministru tal-Finanzi fuq din il-laqgħa, ejja nkunu rġiel magħna nfusna għax mhux sew li jitpoġġa dell ikrah fuq l-Oppożizzjoni! 

IĊ-CHAIRPERSON: Kollega, timputax xi ħaġa fuqi li jien m’għedtx! Nerġa’ insostni dak li għedt qabel u ċjoè li jien fl-ebda mument ma ġejt informat li ...  

ONOR. JEROME CARUANA CILIA: U qed ngħid hekk ukoll b’rispett lejn il-Gvernatur tal-Bank Ċentrali għax dan tal-lum huwa dokument importanti. Jien xtaqt inkun hawn mill-bidu ... 

IĊ-CHAIRPERSON: Jien fl-ebda mument ma ġejt informat sabiex nibdel din il-laqgħa għal xi ġurnata differenti jew ħin differenti. La jien ma ġejt informat u lanqas is-Segretarju ta’ dan il-Kumitat. 

ONOR. ROBERT CUTAJAR: Però mal-Ministru tkellem! Ministru, ma nafx tistax tikkonferma dan jekk jogħġbok?

IĊ-CHAIRPERSON: Però kollegi l-proċedura lkoll nafuha.

ONOR. ROBERT CUTAJAR: U għaliex nafuha li qed nitkellmu! 

ONOR. JEROME CARUANA CILIA: Għandna kumitat ieħor fil-5.15 p.m.!

IĊ-CHAIRPERSON: Naf, imma huwa suġġett differenti minn dan.

ONOR. ROBERT CUTAJAR: Allura din hija s-serjetà ta’ dan il-Parlament?! Mela fl-istess ħin għandna mozzjoni fil-Kamra li tirrigwardja lill-Ministru tal-Ekonomija, għandna abbozz ta’ liġi li jitratta lill-Ministru tal-Finanzi u għandna Kumitat li jitratta l-ekonomija u l-finanzi! Allura din hija s-serjetà ta’ dan il-Parlament u tal-Gvern, li jagħmel l-aġenda Parlamentari u fl-istess ħin ikollna tliet affarijiet għaddejjin li jmissu mal-ekonomija u l-finanzi?! Ejjew inkunu ċari ħalli n-nies li qed isegwuna jkunu jafu x’qed niddiskutu; diskussjoni fuq kuntratt oxxen tal-Fortina u li hemm il-Ministru tal-Ekonomija involut u fejn l-Oppożizzjoni vvotat kontra. Imbagħad għandna abbozz ta’ liġi marbut mal-finanzi u li bħala Oppożizzjoni għandna l-obbligu li nikkoperaw biex inħaffu l-proċess qabel l-għeluq tal-Parlament għall-vakanzi tas-sajf. U mbagħad niġu nlaqqgħu wkoll dan il-Kumitat u ma ngħidux li meta ma kienx hawn quorum kien minħabba l-Membri tal-Gvern! Allura jidhirlek li dan huwa sewwa? Għandna tliet diskussjonijiet għaddejjin fl-istess ħin imissu mal-ekonomija u l-finanzi!  

IĊ-CHAIRPERSON: Onor. Cutajar, inti taf daqsi ... 

ONOR. ROBERT CUTAJAR: U naf ħafna iktar minnek! Din mhijiex serjetà! 

IĊ-CHAIRPERSON: Umilment taf daqsi li qiegħed kompletament out of order! Dak li għedt inti totalment m’għandu xejn x’jaqsam mal-operat ta’ dan il-Kumitat! U għalhekk se nkompli bid-diskussjoni. 
ONOR. ROBERT CUTAJAR: Hekk sewwa allura?! Dik hi l-politika tal-giljottina, tal-gaffa fejn għax għandkom il-maġġoranza tagħmlu li tridu! Ma jimpurtax! Imma n-nies hemm barra jafu min għandu raġun! 

IĊ-CHAIRPERSON: Id-demokrazija titlob li dan il-Parlament jibqa’ jaħdem u jibqa’ jiffunzjona.

ONOR. ROBERT CUTAJAR: Mela l-ewwel noqogħdu nitnikkru biex imbagħad, jumejn qabel ma mmorru għall-waqfa tas-sajf, ejja ħa mmorru ħalli nħaffu! This is not on Kollega! 

IĊ-CHAIRPERSON: Dan il-Parlament jimmerita li jaħdem u mhux ikollu Oppożizzjoni li ttellef. 

ONOR. ROBERT CUTAJAR: B’rispett lejn l-Oppożizzjoni u lejn in-nies hemm barra imma!

IĊ-CHAIRPERSON: Grazzi Kollega.

ONOR. ROBERT CUTAJAR: Le, mhux grazzi! Ħu paċenzja bija because this is not acceptable! 

IĊ-CHAIRPERSON: Kollega, li qed tgħid inti bid-dovut rispett ma joħroġ minn imkien.  Mil-liema standing order joħroġ dak li qed tgħid inti? Liema standing order jgħidlek li materji ekonomiċi u finanzjarji ma jistgħux jiġu diskussi f’dan il-Parlament f’aktar minn forum wieħed?!

ONOR. ROBERT CUTAJAR: Fuq l-istanding orders hemm ukoll gentelmen’s agreement fejn jekk ikun hemm qbil bejn il-Gvern u l-Oppożizzjoni sabiex laqgħa bħal din ma ssirx, kif kien hemm ftehim bejn il-kelliem ewlieni tal-Oppożizzjoni u l-Ministru, allura dik il-laqgħa ma ssirx.  

IĊ-CHAIRPERSON: Bir-rispett kollu imma dak il-ftehim miegħi kellu jsir għax jien iċ-Chairperson ta’ dan il-Kumitat. U lili ħadd ma informani biex inċaqlaq din il-laqgħa. Min kellu jinfurmani lili ma infurmanix! Min kellu jinfurmani min-naħa tal-Oppożizzjoni kellu jkun. L-ebda Membru tal-Oppożizzjoni lili ma infurmani biex din il-laqgħa ma ssirx illum.  

ONOR. JEROME CARUANA CILIA: Tkellimna jien u l-Ministru. Jista’ jikkonferma li tkellimna.
IĊ-CHAIRPERSON: Miegħi ħadd ma tkellem!  

ONOR. JEROME CARUANA CILIA: Se mai l-Ministru kellu jinformak! Dan qed ngħiduh b’rispett għaliex aħna, mhux talli ma rridux intellfu imma talli rridu nikkontribwixxu. Aħna rridu naraw x’qed jgħidu dawn in-nies li ppreparaw din il-preżentazzjoni. Almenu għandna nkunu infurmati ħalli nkunu hawnhekk fil-ħin u mhux il-ftehim kien li din il-laqgħa kellha tiġi posposta għal darb’oħra! Ma naħsibx li hu sew dan. 

ONOR. CLYDE CARUANA (Ministru għall-Finanzi u x-Xogħol): L-inqas ħaġa li għandi aptit huwa li nidħol f’dibattitu, però ladarba qed nissemma bilfors irrid inwieġeb.  Jien li niftakar hu li l-ġimgħa l-oħra konna f’kumitat ieħor, kien it-Tlieta, u qbilna li nibdew fil-5.15 p.m. għal xi raġunijiet tiegħek. Naf li anke wara ridt titlaq qabel għax ma stajtx tibqa’ hawnhekk. Safejn naf jien fuq hekk tkellimna.  

ONOR. JEROME CARUANA CILIA: Imbagħad issemma li għandna wkoll din il-laqgħa u għedna li din tiġi posposta. Hekk kien il-ftehim.   

ONOR. CLYDE CARUANA: Ma jidhirlix li ftehemna xi ħin jew xi ħaġa oħra. Naf li mbagħad b’xi mod il-ħin ġie aġġornat qabel biex nipprovaw inlaħħqu ż-żewġ affarijiet.

ONOR. JEROME CARUANA CILIA: Fil-5.15 p.m. u wara għandi impenji tad-distrett ...

ONOR. ROBERT CUTAJAR: Fl-4.30 p.m. hemm il-Plenarja fuq il-Ministru tal-Ekonomija. L-aġenda mhux aħna nagħmluha.  

ONOR. JEROME CARUANA CILIA: U tafu li l-istess nies huma involuti. 

IĊ-CHAIRPERSON: Imma allura se ndaħħlu xi proċedura ġdida hawnhekk?! Jekk fil-Plenarja nkunu qegħdin nitkellmu fuq suġġett partikolari mkien aktar ma nistgħu nitkellmu fuq suġġett simili f’dan il-Parlament?! Hekk qed ngħidu? Jiġifieri l-Oppożizzjoni trid li jekk inkunu qegħdin nitkellmu fuq is-saħħa, il-Kumitat tas-Saħħa, li jkun qiegħed jitkellem fuq xi ħaġa differenti imma taħt il-kappa tas-saħħa, m’għandux isir? Hekk qed ngħidu? Il-Parlament hekk jaħdem? Hawn xi Parlament fid-dinja jaħdem hekk?!
ONOR. ROBERT CUTAJAR: Hija l-loġika! Agħtini ċans inwieġbek.  

IĊ-CHAIRPERSON: Qed nirrepetu lilna nfusna u qed naħlu l-ħin ta’ kulħadd!

ONOR. ROBERT CUTAJAR: Le, assolutament mhux qed naħlu l-ħin!  

IĊ-CHAIRPERSON: Hemm proċedura. Jien wieħed minn dawk li mhux l-ewwel darba li kont immexxi kumitat u dejjem imxejt mal-proċedura. Informajna lill-Membri permezz ta’ avviż li ntbagħat aktar minn ġimgħa qabel. U jien fl-ebda mument ma ġejt informat li se jkun hemm numru ta’ Membri li ma jistgħux jattendu u li allura għandna nsibu ħin differenti. La jien u lanqas is-Segretarju ta’ dan il-Kumitat ma ġejna informati, u aħna l-persuni li niddeċiedu laqgħa għandhiex tiġi postposta jew le. (Interruzzjonijiet) Mela jien nista’ naqra l-imħuħ!   

ONOR. ROBERT CUTAJAR: Le, ma tistax taqra l-imħuħ.

IĊ-CHAIRPERSON: Jien qatt ma ġejt informat li t-tali Membri ma jistgħux jattendu minħabba raġunijiet ta’ saħħa jew għal xi raġuni oħra.  

ONOR. ROBERT CUTAJAR: Onorevoli, inti taf għax kellkom il-laqgħa tal-Grupp Parlamentari nhar il-Ħamis li għadda u fassaltu l-aġenda ta’ din il-ġimgħa. Inti taf għax ċempilli l-Whip immedjatament wara l-laqgħa u qalli li nhar it-Tnejn ta’ din il-ġimgħa se niddiskutu l-issue tal-Fortina. Mela awtomatikament il-Ministru tal-Ekonomija, li huwa parti minn dan il-Kumitat, ma setax ikun preżenti għal-laqgħa. (Interruzzjonijiet) Ħu paċenzja bija imma aħna għandna 35 Deputat hawnhekk! Jiġifieri fuq rapport daqstant importanti jien m’għandux ikolli hawnhekk bħala Oppożizzjoni l-kelliema preżenti, fil-limitazzjoni li aħna għandna 35 Membru?!  

IĊ-CHAIRPERSON: L-operat tiegħek bħala Whip tal-Oppożizzjoni mhux se nidħol fih jien. 

ONOR. ROBERT CUTAJAR: Ir-rispett imur lil hinn mill-operat!

IĊ-CHAIRPERSON: Iva, imma qed titlobni affarijiet li jien ma nistax nirrispondik fuqhom!

ONOR. ROBERT CUTAJAR: Inti taf għax inti kont madwar il-mejda! Intom kellkom Grupp Parlamentari nhar il-Ħamis li għadda u immedjatament wara ċempilli l-Whip tal-Gvern. 

IĊ-CHAIRPERSON: Imma x’jibdel mill-operat tal-Parlament?

ONOR. ROBERT CUTAJAR: Ma jistax ikun l-istess nies ikunu fi tliet postijiet fl-istess ħin! 

IĊ-CHAIRPERSON: Għalhekk l-istanding orders jipprovdu ...

ONOR. JEROME CARUANA CILIA: Sur President, kellna ftehim. Issa jekk ma tkellimtux intom dik xi ħaġa oħra. Aħna kellna ftehim ċar mija fil-mija biex din il-laqgħa ma ssirx u din tiġi posposta għal ġurnata oħra. Hekk kien il-ftehim.

IĊ-CHAIRPERSON: Però dak il-ftehim ma sarx miegħi.

ONOR. JEROME CARUANA CILIA: Għax inti ma kontx hemm dakinhar imma almenu tkellmu bejnietkom.

IĊ-CHAIRPERSON: Nerġa’ ngħid li dak il-ftehim ma kienx miegħi.

ONOR. JEROME CARUANA CILIA: Issa jekk kienx hemm misunderstanding jew le ma nafx imma għalija ċara kienet. Forsi ma kenitx ċara f’moħħ ħaddieħor imma għalija kienet ċara li din il-laqgħa tiġi postposta. Tant hu hekk – morru ċċekkjaw – li rċevejna avviż bil-miktub li għandna kumitat ieħor. Jiġifieri żgur ma konniex se nlaħħqu. Jien kieku jkolli nitlaq flimkien mal-Ministru tal-Finanzi u b’hekk l-Oppożizzjoni ma jkollha lil ħadd hawnhekk.  

IĊ-CHAIRPERSON: Li kieku jien ġejt informat, bħalma għamilt ħafna drabi fil-passat, kont nibdilha l-aġenda imma lili, fl-ebda mument ħadd ma ġie jinformani. Kollega, issa se nkomplu bid-diskussjoni u nsejjaħ lil Dr Aaron Grech biex ikompli bil-preżentazzjoni tiegħu.

DR AARON GRECH: Filwaqt li d-deficit tal-Gvern baqa’ kemmxejn sostnut, u fil-fatt kien darba u nofs aktar mill-medja taż-żona ewro, il-piż tad-dejn nazzjonali kompla jkun taħt is-60%. Fil-fatt dan kien 53% tal-prodott gross domestiku, li jikkompara tajjeb mal-medja taż-żona ewro ta’ 92%. Fejn jidħlu previżjonijiet tal-ekonomija l-Bank Ċentrali qiegħed jistenna li t-tkabbir ekonomiku jkun ta’ 4% din is-sena. Imbagħad jonqos xi ftit fis-snin li ġejjin, imma jibqa’ kemmxejn sostnut tant li fl-2025 se jkun għadu fil-livell ta’ madwar 3.7%. L-ikbar kontributur għal dan it-tkabbir se tibqa’ id-domanda domestika, l-aktar il-konsum tal-familji, u dan minħabba li mistenni li t-tkabbir tal-esportazzjoni jkun affettwat negattivament mill-iżviluppi fid-domanda barranija, li bħalissa għaddejja minn perjodu naqra ta’ sfida, b’mod speċjali minħabba ż-żieda fir-rati tal-imgħax kemm fl-Amerika kif ukoll fiż-żona ewro.   

L-inflazzjoni hija mistennija li tibqa’ relattivament għolja din is-sena, tant li se taqbeż il-5%. Is-sena d-dieħla qed nistennew li tkun ftit inqas minn 3%, biex imbagħad lejn it-tmiem tal-perjodu tat-tbassir tibda tersaq lejn it-2%. Parti minn dan jirrifletti bidliet fil-prezzijiet tal-enerġija, tnaqqis fil-prezzijiet internazzjonali, u dan mistenni li jwassal għal titjib fil-bilanċ tal-finanzi pubbliċi. Imma dan se jibqa’ ‘l fuq minn 3% sat-tmiem tal-perjodu tat-tbassir tagħna. Fl-istess ħin il-Bank Ċentrali ma jantiċipax li l-piż tad-dejn pubbliku jaqbeż sostanzjalment il-55% tal-prodott gross domestiku. 

IS-SUR OLIVER BONELLO (Deputat Gvernatur tal-Bank Ċentrali): Min-naħa tiegħi se nagħti ħarsa ġenerali tal-iżvilupp fis-settur bankarju għall-2022, li tiffoka fuq il-banek domestiċi ewlenin minħabba r-rabtiet tagħhom mal-ekonomija Maltija. Mill-bidu nixtieq nenfasizza li s-settur bankarju tagħna huwa wieħed reżiljenti, b’kapital u likwidità b’saħħithom. Ir-reżiljenza tas-settur ġiet ittestjata matul il-kriżi finanzjarja u aktar riċenti bil-pandemija. S’issa l-banek tagħna ħarġu relattivament mhux mittiefsa, anke matul l-episodji l-aktar riċenti ta’ taqlib bankarju. Irrid ngħid ukoll li matul l-aħħar għaxar snin ittieħdu passi sinifikanti biex jissaħħaħ il-qafas istituzzjonarju u regolatorju tal-Unjoni Ewropea, li saħħaħ is-sistema bankarja Ewropea sabiex din tkun tiflaħ aħjar għal sitwazzjonijiet ta’ kriżi.   

Fuq in-naħa tax-xellug tal-grafika tistgħu taraw il-profittabiltà, li kompliet tirkupra wara t-tnaqqis esperjenzat matul il-pandemija, meta l-banek b’kawtela żiedu l-provisions tagħhom u li mbagħad ġew rilaxxati fis-sena ta’ wara. Iċ-chart tax-xellug turi li bħala medja fl-aħħar tliet snin ir-ritorn fuq l-assi tal-banek ewlenin, dak li ngħidulu r-return on assets kien taħt dak tal-banek tal-EU. Dan għaliex matul il-pandemija l-banek lokali, minbarra telf ta’ profitti min-negozju, kienu prudenti ħafna u pprovdew għal kwalunkwe telf previst fuq il-portafolji tas-self tagħhom. Is-sena l-oħra l-banek irrapportaw żieda ta’ madwar 28% fil-profitti qabel it-taxxa, u fl-ewwel kwart ta’ din is-sena l-profitti komplew jiżdiedu wkoll.   

Kif tidher fuq in-naħa tal-lemin il-capital ratios huma b’saħħithom, bit-total capital ratio u l-common equity tier tal-banek ewlenin kienu ta’ madwar 23% u 19% rispettivament. U baqgħu l-istess għall-ewwel kwart ta’ din is-sena, li huma ogħla mill-medja tal-banek tal-Unjoni Ewropea. Fil-grafika li jmiss, fuq in-naħa tax-xellug naraw li l-likwidità qawwija tal-banek, il-liquidity coverage ratio, kienet ta’ madwar 390% f’Marzu ta’ din is-sena, li qabżet b’mod sinifikanti r-rekwiżit minimu ta’ 100% kif ukoll il-medja ta’ 165% għall-banek tal-Unjoni Ewropea. Fuq in-naħa tal-lemin għandna l-loan to deposit ratio, li kien madwar 57% f’April tas-sena l-oħra u l-proporzjon tas-self għal depożiti huwa ferm taħt il-108% tal-banek tal-Unjoni Ewropea, li jindika wkoll il-likwidità qawwija li għandna fis-sistema bankarja tagħna. 

Kif semmejt fl-introduzzjoni tiegħi l-banek Maltin baqgħu reżiljenti minkejja t-taqlib finanzjarju kurrenti. L-avvenimenti relatati mal-SVB, Signature Bank u Credit Suisse kienu pjuttost idiosyncratic fin-natura tagħhom u dawn seħħew barra miż-żona tal-ewro fejn japplikaw regolamenti differenti. Naturalment il-kolass tal-Credit Suisse seta’ kellu a ripple effect fiż-żona tal-ewro imma l-bejgħ mgħaġġel u rapidu lill-UBS għen sabiex titwaqqaf it-theddida għall-banek Ewropej, għalkemm indirettament l-ishma tal-banek barranin u l-prezzijiet tas-securities ġew affettwati fis-swieq finanzjarji.

Il-Bank Ċentrali jagħmel ukoll stress tests li żvelaw li l-banek lokali jifilħu għal ċertu ħruġ ta’ depożiti peress li huma likwidi ħafna. Aħna nagħmlu diversi stress tests. Nagħmlu stress test fuq ir-rati tal-imgħax meta jiżdiedu u meta nqabblu ż-żieda tal-imgħaxijiet u l-ispejjeż li għandhom inġenerali jirriżulta f’impatt nett pożittiv fuq il-profittabilità tal-banek u fuq il-kapital tagħhom.  

Il-grafika fuq in-naħa tax-xellug turina n-non performing loan ratios, fejn kif qed naraw il-kwalità tal-loans tjiebet u n-non-performing loan ratio hija waħda baxxa. Fil-fatt is-sena li għaddiet kienet madwar 2.7% mentri s-sena ta’ qabel kienet madwar 3.5%. Meta wieħed jgħodd il-provisions u l-kollaterali fuq dawn il-loans, in-non-performing loans ikunu koperti kollha. Nistgħu ngħidu li non-performing ratio fl-ewwel kwart ta’ din is-sena żdiedet bi ftit. Kif nistgħu naraw ukoll fuq in-naħa tal-lemin is-sena li għaddiet il-provvedimenti ġenerali naqsu bi 22%. Sadanittant fl-ewwel kwart ta’ din is-sena l-provvedimenti żdiedu bi ftit u ċjoè b’madwar 1.5%. 

Dawk li ngħidulhom il-forborne loans naqsu wkoll matul is-sena l-oħra. Fil-fatt niżlu b’madwar 25% u reġgħu niżlu b’madwar 2.3% fl-ewwel kwart ta’ din is-sena. Ovvjament dan huwa sinjal pożittiv, fejn qed naraw in-non-performing loans baxxi fis-settur bankarju tagħna. U dan jirrifletti prinċiparjament l-irkupru ekonomiku qawwi mix-xokk tal-pandemija. Kif jidher fuq in-naħa tax-xellug tal-grafika t-tkabbir annwali fis-self residenti mill-banek domestiċi ewlenin kompla jikber immexxi minn tkabbir qawwi għalkemm jonqos fis-self għall-proprjetà residenzjali. Konċentrazzjoni qawwija ta’ self fuq proprjetà residenzjali tidher b’mod ċar fuq in-naħa tal-lemin, fejn is-sehem ta’ dan is-self żdied għal madwar 55% minn 26% meta nqabblu mal-ewwel data komparabbli tal-2004. Is-self mill-korporazzjonijiet qabad il-momentum ukoll u kiber b’7.4% f’April ta’ din is-sena, immexxi l-aktar mis-settur tal-proprjetà hekk kif xi proġetti qed jidħlu fis-seħħ wara l-pandemija.

Fil-paġna li jmiss qed naraw il-grafika tal-households’ leverage – id-dejn tal-familji - li qed jiżdied u ilu jikber mill-2017. Min-naħa l-oħra l-ġid finanzjarju tal-familji għadu b’saħħtu, id-dejn tal-familji qed jikber b’pass aktar mgħaġġel mill-assi finanzjarji u d-dħul disponibbli tagħhom, li qed iwassal għal żieda fl-ispejjeż tad-dejn. Id-dejn tal-familji fuq id-dħul disponibbli żdied b’0.7 punti perċentwali għal 83.1% f’Diċembru tas-sena li għaddiet filwaqt li d-dejn tal-familji fuq l-assi finanzjarji żdied b’1.1 punti perċentwali għal madwar 24%.   

Meta qed naraw dawn il-konċentrazzjonijiet ta’ self iktar fuq il-mortgages, il-Bank Ċentrali flimkien mal-MSFA, ħadna miżura sabiex nimplimentaw dak li ngħidulu a sectoral systemic buffer. Dan il-buffer huwa applikabbli għall-banek Maltin kollha li huma involuti fis-self fuq il-proprjetà residenzjali, u huwa stabbilit għal 1.5% fuq it-total ta’ dan is-self, fuq ir-risk-weighted assets. Dan il-buffer se jidħol fis-seħħ f’Settembru 2023 b’1% u jiżdied għal 1.5% għas-sena d-dieħla.

Biex nikkonkludi nista’ ngħid li s-settur bankarju baqa’ reżiljenti, bi profitti li qed jiżdiedu, kwalità imtejba tal-assi u likwidità abbundanti hekk kif id-depożiti komplew jiżdiedu u l-kapitali b’saħħithom. Dan jidher ukoll mir-riżultati tal-istress tests li għamel il-Bank Ċentrali. Però minħabba li parti mix-xogħol tagħna huwa li ninformaw lill-banek, anke billi noħorġu financial stability reports, li minħabba tensjonijiet ġeopolitiċi, cyber risks, riskji relatati mal-klima, riskji relatati ma’ żieda fir-rata tal-imgħax u bidliet regolatorji, il-Bank Ċentrali jkompli jħeġġeġ lill-banek sabiex ikomplu jsaħħu l-kapitali tagħhom, issa iktar ukoll li l-profitti tal-banek qed jiżdiedu. Nirringrazzjakom.

IL-PROFESSUR EDWARD SCICLUNA: Sur President, il-preżentazzjoni li għadu kif ressaq is-Sur Bonello fuq l-istabilità finanzjarja hija xi ħaġa importanti. Il-Bank Ċentrali joħroġ żewġ rapporti; the main one u mbagħad jerġa’ joħroġ wieħed wara sitt xhur. Ir-rapport annwali wasal biex joħroġ fi ftit ġranet oħra u l-launch tiegħu se ssir f’Settembru. Għalhekk jekk tridu tistgħu terġgħu tistednuna u nagħtukom preżentazzjoni fuq dan ir-rapport li huwa wkoll importanti, mhux biss għalina imma għall-banek ċentrali kollha. Għalhekk inkunu nistgħu nagħtukom preżentazzjoni oħra u niffukaw fuq l-istabilità finanzjarja u nirrispondu għal kwalunkwe mistoqsija li jista’ ikollkom fuq il-Bank Ċentrali u fuq l-ekonomija. Minn Settembru ‘l hemm inkunu nistgħu niġu hawnhekk u nagħtukom din il-preżentazzjoni.  

IĊ-CHAIRPERSON: Anzi nitlobkom sabiex tinnotifikawna permezz tas-Segretarju ta’ dan il-Kumitat ħalli kif tippubblikaw dan ir-rapport nagħmlu laqgħa u niddiskutuh.  

IL-PROFESSUR EDWARD SCICLUNA: Tajjeb. Issa mmorru għat-tielet parti tal-Annual Report li għandha x’taqsam mal-istatements finanzjarji tar-riservi u l-balance sheet tal-Bank Ċentrali. Din il-preżentazzjoni se ssir mid-Deputat Gvernatur DeMarco.

IS-SUR ALEXANDER DEMARCO: Kif semma l-Gvernatur qabel il-mira prinċipali tal-banek ċentrali, speċjalment dawk tal-Eurosystem, hija dik tal-istabilità fil-prezzijiet. U kif nafu, u kif issemmew fil-preżentazzjonijiet ta’ qabli mill-kollegi, iż-żieda fl-inflazzjoni fl-2021 u s-sena l-oħra tal-politika monetarja tal-banek ċentrali madwar id-dinja, inkluż naturalment dik tal-Eurosystem, inbidlet b’mod li wasslet għal żieda qawwija u mgħaġġla fir-rati tal-imgħax. Din il-bidla fil-politika monetarja kellha impatt fuq ir-riżultati finanzjarji tal-banek ċentrali, inkluż dak ta’ Malta, li fil-każ ta’ Malta wasslet għal tnaqqis fil-balance sheet tagħha ta’ €1.9 biljun. Dan it-tnaqqis l-aktar li ġie minħabba l-ħlas lura li għamlu ċerti banek meta fis-sena ta’ qabel kienu ssellfu mill-Eurosystem biex jipparteċipaw f’dak il-prodott tat-TLTROIII. U naturalment, meta bdew jiżdiedu r-rati tal-imgħax u żdiedet ukoll ir-rata tal-imgħax favorevoli li kellhom qabel fuq il-prodott tagħhom, huma ħassew li setgħu jħallsu lura dan is-self permezz ta’ depożiti li kellhom magħna.   

Barra minn hekk id-depożiti mal-Bank Ċentrali ta’ Malta naqsu wkoll għax kien hemm xi banek li kellhom xi spejjeż eċċezzjonali xi jħallsu għal dik is-sena, u anke għall-fatt li peress li żdiedu r-rati tal-imgħax fejn is-sena ta’ qabel, kif nafu l-prezzijiet tal-bonds fis-swieq globali naqsu u hawnhekk il-banek raw opportunitajiet sabiex jixtru dawn il-bonds bi prezz baxx. Għalhekk użaw parti mid-depożiti tagħhom sabiex jixtru l-bonds għal fuq il-kotba tagħhom. Naturalment dan fisser tnaqqis fid-depożiti li għandhom mal-bank u tnaqqis fil-balance sheet tagħna. 

Kien hemm ukoll id-depożiti tal-Gvern li naqsu minn mal-Bank Ċentrali. Kif nafu l-Gvern iżomm ċerta ammont ta’ likwidità f’forma ta’ depożiti. Naturalment biż-żieda fl-imgħaxijiet li kienu qed iseħħu l-Gvern ra li kien jaqbillu aktar li jżomm bilanċ iktar baxx billi jiffranka ċerti imgħaxijiet ukoll fuq id-dejn u billi l-imgħaxijiet fuq il-bonds li joħroġ hu bdew jiżdiedu. Dan iċ-ċaqliq fil-balance sheet tal-bank ġie parzjalment imtaffi b’żieda fid-domanda ta’ madwar 8% għall-flus kontanti. U dan bażikament jirrifletti t-tkabbir ekonomiku qawwi li esperjenzat Malta dik is-sena, kif spjega Dr Grech aktar qabel, u b’hekk il-bilanċ tal-Bank Ċentrali fit-target mal-Eurosystem naqas għal €5.5 biljun matul l-2022.

Naturalment il-kambjament fil-politika monetarja impatta wkoll kemm id-dħul u kif ukoll in-nefqa tal-bank għas-sena 2022, fejn bażikament wassal għal bilanċ ta’ żero fl-income and expenditure account tiegħu. Filwaqt li l-assi finanzjarji li xtara l-Bank fis-snin riċenti kellhom yields baxxi ħafna, dawn baqgħu fuq il-kotba tal-Bank bl-istess kupun, l-imgħax li jħallas il-Bank fuq id-depożitanti li għandu miegħu u li ġejjin mill-banek naturalment, hemmhekk ir-rata tal-imgħax tiżdied paripassu b’mod immedjat mad-deċiżjonijiet li jkun qed jieħu l-Bank Ċentrali Ewropew. Allura kellna sitwazzjoni fejn fuq naħa bqajna nġorru fuq il-kotba tagħna assi li konna xtrajniehom fi żmien meta l-kupuni kienu baxxi ħafna, però min-naħa l-oħra, b’mod immedjat, bdejna inħallsu r-rati tal-imgħax għoljin, fejn sa tmiem l-2022 kienu diġà żdiedu għal 2% u llum qegħdin 3.5%. Qed inħallsu fuq id-depożiti li għandhom il-banek magħna, jiġifieri minn dak l-aspett kien hemm mismatch bejn id-dħul u l-infiq tal-Bank minn fuq il-liabilities finanzjarji tiegħu. 
 
Dan l-iżvilupp ma seħħx biss f’Malta imma seħħ ukoll madwar iż-żona ewro kollha.  Hemm dak li ngħidulu l-monetary income li huwa pool ta’ income għall-Eurosystem kollha. U bażikament dan naqas kollu. Aħna għandna s-sehem tagħna minnu skont il-capital key, li huwa bbażat bażikament fuq il-popolazzjoni tal-pajjiż u fuq il-GDP tiegħu.  Imma bażikament minn dan il-monetary income kellna tnaqqis ta’ madwar €9.4 miljuni meta mqabbel mas-sena ta’ qabel. Naturalment il-banek ċentrali l-oħrajn kellhom l-istess ħaġa skont is-sehem tagħhom.  

Barra minn hekk, kif semmejt il-politika monetarja wasslet għal tnaqqis fil-prezzijiet tal-bonds fuq livell globali. U naturalment anke aħna esperjenzajna tnaqqis fil-valur ta’ dawn l-assi li għandna fuq il-kotba tagħna. Sadanittant dwar l-ispiża operazzjonali hawnhekk il-Bank żied l-ispiża tiegħu b’madwar 5.8% matul is-sena l-oħra, li hija ftit inqas mir-rata tal-inflazzjoni. U nista’ ngħid li l-biċċa l-kbira ta’ din in-nefqa kienet dovuta għan-nefqa fuq is-sistemi tal-IT biex jiġi immodernizzat iktar l-operat tal-Bank. Fosthom, għall-ewwel darba introduċejna l-Financial Crime Management Tool. U għall-ewwel darba wkoll introduċejna t-Treasurey Management System li bdiet topera lejn tmiem is-sena l-oħra. Bażikament dawn kienu l-parti l-kbira tan-nefqa. Fil-każ ta’ staff costs kellna żieda limitata ta’ 2.3% bħala nefqa. Naturalment ir-riżultat ta’ dawn l-iżviluppi kollha fl-2022 wasslu sabiex il-Bank uża kważi €21 miljun mill-proviżjonijiet għar-riskji finanzjarji tiegħu.  

Matul dawn l-aħħar għaxar snin ħassejna l-ħtieġa li nibdew nibnu proviżjonijiet fuq il-kotba tagħna biex meta jiġi l-maltemp ikollna xi ħaġa li tgħinna nilqgħu. U allura kull sena konna qegħdin inwarrbu parti mill-profitti tagħna għal dawn il-proviżjonijiet filwaqt li l-parti l-oħra naturalment nagħtuha lill-Gvern f’forma ta’ dividends. F’dawn l-aħħar għaxar snin konna lħaqna bnejna kważi €129 miljun minn dawn il-proviżjonijiet u matul is-sena l-oħra wżajna €20.9 miljuni għal dan il-għan minħabba ċirkostanzi li żviluppaw minħabba l-bidla hekk qawwija u hekk mgħaġġla fil-politika monetarja. Naturalment l-effett ta’ din id-differenza fir-rata tal-imgħax bejn dak li naqilgħu fuq l-assi tagħna u dak li qed inħallsu fuq id-depożiti ovvjament mistennija tippersisti għas-snin li ġejjin fil-banek ċentrali tal-Eurosystem kollha, inkluż f’Malta. Min-naħa tiegħi dak kollox. Grazzi. 

IL-PROFESSUR EDWARD SCICLUNA: Din il-preżentazzjoni kienet ċara u ddettaljata, però xorta nixtieq ngħid xi ħaġa għax meta wieħed jisma’ li kumpanija qed tagħmel il-profitti jgħidilha proset jew jekk jisma’ li qed tagħmel it-telf jgħid li għandha xi ħaġa. Il-banek ċentrali mhux qegħdin hemm biex jagħmlu l-profitti għax il-mandat primarju tagħhom huwa dak li jikkontrollaw l-inflazzjoni permezz tal-politika monetarja u jkollhom stabilità fil-prezzijiet u stabilità finanzjarja fil-banek. Però f’dawn l-aħħar għaxar snin, bir-rati baxxi u anke negattivi li kellna, il-banek ċentrali kienu qed jagħmlu ħafna profitti, u għalhekk, bħalma qal sew id-Deputy Governor, meta kont għadni ministru responsabbli mill-finanzi, kienu avviċinawni u qaluli li l-Bank għamel tant profitti imma ma kenux se jagħtuhom kollha lill-Gvern biex il-Bank ikollu ċerta buffers għal li jista’ jinqala’. 

Jiġifieri minbarra l-provisions kien hemm ukoll buffers apposta li kienu jikkalkulaw kemm se jwarrbu fil-ġenb għal meta jinqala’ xi ħaġa. Issa li ġara hu li l-imgħax fuq ir-riservi qlajniehom, jiġifieri għandek net interest and other income ta’ €68 million, li dawk mhumiex negattivi. Billi għolew il-yields, il-prezz tal-bonds waqa’ f’salt. Issa jekk ma ssarrafhomx ma jkun ġara xejn imma l-accounting standards tal-banek ċentrali jitolbu li dik il-waqgħa għandha titniżżel bħala li qisha self, unrealised gains. U allura dik hija somma fenomenali li meta magħha tgħodd li issa qegħdin inħallsu l-imgħaxijiet lill-banek ... Ara issa l-banek kummerċjali qed jagħmlu l-profitti. Minn fejn ġew dawn?  Ma rridx ngħid li kollha ġew mill-Bank Ċentrali, imma l-Bank Ċentrali, parti sostanzjali minn dawk il-profitti huma pagamenti tal-flus li jpoġġu overnight magħna u li nħallsuhom lill-banek kummerċjali. 

Meta tgħodd dan kollu l-banek, l-FED, il-Bank of England, l-ECB u l-banek ewropej minbarra tnejn, dak tal-Italja u hekk, għamlu profitt is-sena l-oħra imma se jagħmlu telf din is-sena. Kieku rridu nagħmlu profitti nafu kif, kemm nerġgħu nwaqqgħu r-rati tal-imgħax imma l-politika monetarja titlob li ngħollu l-imgħax avolja dan huwa  a skapitu tal-balance sheet tal-banek ċentrali. Qiegħed nispjega dan kollu biex tifhmu ftit is-sitwazzjoni.  

IĊ-CHAIRPERSON: Sinjuri, nirringrazzjakom ta’ din il-preżentazzjoni dettaljata li tajtuna. Issa nistieden lill-Membri jagħmlu xi mistoqsijiet jew kummenti fuq din il-preżentazzjoni.   

ONOR. JEROME CARUANA CILIA: Sur Demarco, semmejt il-Financial Crime Management Tool, tista’ jekk jogħġbok tgħidilna ftit x’investiment sar f’dan ir-rigward? U x’inhu l-iskop tagħha? 

IS-SUR ALEXANDER DEMARCO: Madwar tliet snin ilu bdejna naħsbu sabiex noffru servizz ġdid kemm lill-banek kummerċjali kif ukoll lill-payment institutions ħalli minflok jużaw il-correspondent bank biex jgħaddu l-pagamenti tagħhom, aħna qegħdin direct participants mal-EBA, u allura kkreajna platform biex dawn il-parteċipanti, kull min irid jipparteċipa magħna, jidħol fl-iskema magħna u jibda jgħaddi l-pagamenti through us.  Issa naturalment hemm proċess ta’ onboarding u l-proċes tal-onboarding jirrikjedi KYC u due diligence tal-bank jew tal-financial institution li tapplika magħna. Naturalment  bdejna nibnu u fil-fatt is-sena l-oħra waqqafna għall-ewwel darba l-Financial Crime Compliance Department sabiex jagħmel dan il-proċess tad-due diligence. U apparti li bdejna nimpjegaw nies li għandhom esperjenza f’dan il-qasam, bdejna wkoll ninvestu f’sistema apposta għax id-due diligence ma ssirx darba biss meta jiġi on board dan il-customer imma tibqa’ ssir matul l-operat u l-ħajja tiegħu. Għalhekk bdejna ninvestu f’għodda apposta biex inkunu nistgħu nimmoniterjaw transazzjonijiet li jgħaddu through il-Bank tagħna minn dawn il-customers.   

ONOR. JEROME CARUANA CILIA: Bħala transaction monitoring tool qisu hux hekk? 

IS-SUR ALEXANDER DEMARCO: Iva, hemm transaction monitoring tool u KYC platform. Aħna qed nibnu sistemi awtomatizzati. 

ONOR. JEROME CARUANA CILIA: U f’dik l-iskema kemm ipparteċipaw banek u EMIs?

IS-SUR ALEXANDER DEMARCO: S’issa naħseb li hemm żewġ jew tliet banek żgħar u hemm xi numri żgħar ukoll ta’ istituzzjonijiet finanzjarji. Però għandna numru ta’ applikanti oħrajn li għaddejjin bil-proċess tal-valutazzjoni tagħhom għax ovvjament aħna m’għandniex staff kbir u din tirrikjedi ftit taż-żmien biex tlesti dan ix-xogħol. Però għandna kumitat b’kollaborazzjoni mal-FIAU u mal-MFSA, fejn nixxerjaw magħhom informazzjoni dwar klijent prospettiv ħalli jekk huma għandhom xi informazzjoni ma noqogħdux niddupplikaw ix-xogħol.

IL-PROFESSUR EDWARD SCICLUNA: Dan il-payment hub għadu fil-bidu tiegħu, fis-sens li għad għandna ftit entitajiet magħna imma beħsiebna li nikkummerċjaw ħalli aktar jużaw dan il-payment hub.

IS-SUR ALEXANDER DEMARCO: Naturalment il-payment hub jaħdem biss fuq transazzjonijiet magħmulin bil-munità ewro. Fuq currencies oħra m’hemmx.  

IĊ-CHAIRPERSON: F’paġna 13 tal-preżentazzjoni li ressaqtulna tikkonċentra fuq il- labour supply f’pajjiżna, xi ħaġa li indika wkoll iċ-Chief Economist, fejn jekk tara l-persuni li huma reġistrati li qed ifittxu x-xogħol u tikkomparahom mal-vacancies li hawn tista’ b’mod relattivament safe tgħid li kważi għandna full employment. Kif iħares lejha din il-Bank, il-fatt li jidher li d-domanda għal-labour supply se tibqa’ tiżdied? Issa dik qed nagħmlu tajjeb għaliha bl-importazzjoni tal-labour lil hinn minn xtutna. Imma tikkonċerna l-Bank li m’għandekx daqshekk labour supply readily available mil-lokal?  

IL-PROFESSUR EDWARD SCICLUNA: M’hemm l-ebda dubju li kieku ma kienx hemm inflow sew mill-pajjiżi tal-Unjoni Ewropea u minn pajjiżi terzi Malta kienet tilħaq il-full employment fil-labour force tagħha u kienet imbagħad tibda l-inflazzjoni fil-labour market. M’hemm l-ebda dubju li la tilħaq s-ceiling ma jkollokx fejn tmur aktar. Jiġifieri l-fatt li hemm membri tal-Unjoni Ewropea li setgħu jirrispondu għar-request għax-xogħol minn Malta, u li jistgħu jiġu liberalment mingħajr permessi kienet xi ħaġa importanti għalina. Warajha sintendi mbagħad hemm il-pajjiżi l-oħra li għalihom trid il- visas u trid iktar xogħol. Però dawn ippermettew sabiex l-ekonomija tagħna tikber.   

Issa l-mistoqsija hi jekk dan huwiex sostenibbli jew inkella hemmx limitu għalih. Ir-rata tat-tkabbir tal-ekonomija li kienet tmiss l-10% u s-7% bħala average f’dawn l-aħħar għaxar snin mhux se jerġgħu jirrepetu ruħhom għax inti għandek l-ekonomija li tibda timmatura wkoll. Jiġifieri ċerti setturi jimmaturaw, bħall-kostruzzjoni, l-igaming and so on. Mhux se tistenna li jibqgħu jaċċelleraw u allura wieħed ma jistenniex li dan it-tkabbir fil-foreign workers se jkompli jiżdied b’din l-istess rata li għaddej bħalissa. Dik number one.   

Number two x’jiġri jekk l-ekonomija tonqos fir-ritmu tagħha, kif aħna qed nipproġettaw, għal 3.7% fi żmien sentejn, tliet snin oħra? Li ġara fil-Covid-19, jiġifieri l-input barrani jservi ta’ buffer u allura jibda jonqos hu l-ewwel għax dawn huma ħaddiema temporanji.   Ir-raġuni hi li meta tonqos l-ekonomija ma jkollniex bżonn daqshekk ħaddiema. L-inflow ta’ ħaddiema barranin jikkrea buffer fejn l-ekonomija tkun tista’ tixxrinkja mingħajr ma tweġġa’ permezz tal-unemployment. Aħna newtrali, fis-sens li hija viżjoni tal-Gvern li jiddeċiedi the way forward fuq din il-ħaġa, però aħna narawha mil-lat tekniku, u nagħmlu dawn l-osservazzjonijiet bħalma għadni kif għamilt.   

ONOR. JEROME CARUANA CILIA: Profs. Scicluna, inti għedt li ċerti setturi jibdew jimmaturaw u allura l-kwestjoni ta’ ħaddiema barranin tista’ tibda tikklalma xi ftit ... 

IL-PROFESSUR EDWARD SCICLUNA: Ma taċċellerax daqskemm aċċellerat għax inkella ...

ONOR. JEROME CARUANA CILIA: Allura nixtieq il-kummenti tiegħek fuq dak li qal ftit taż-żmien ilu l-Ministru tal-Finanzi, fejn id-dipartiment li r-responsabilitá tiegħu taqa’ taħtu, għamel forecast li sal-2040 pajjiżna jrid ikollu popolazzjoni ta’ madwar 800,000 ruħ jekk nibqgħu b’dan il-mudell ekonomiku li qiegħed jadotta l-Gvern. Nixtieq il-kummenti tiegħek fuq dan.  

IL-PROFESSUR EDWARD SCICLUNA: Jien m’għadnix fil-politika biex nagħmel ġudizzju fuq statement politiku. Li nista’ ngħid hu ...

ONOR. JEROME CARUANA CILIA: Qiegħed ngħid fir-remit tiegħek bħala l-Gvernatur tal-Bank Ċentrali.

IL-PROFESSUR EDWARD SCICLUNA: Dan il-mudell ma rajtux. Jiddependi x’wieħed kien qiegħed jassumi u x’kien il-punt ta’ dan il-mudell. Minflok mudell jista’ jkun bħal xenarju, fejn wieħed jieħu xenarju li jista’ jiġri hekk, hekk u hekk jekk aħna nibqgħu għaddejjin bit-tali ritmu. Qiegħed tifhem?  

ONOR. JEROME CARUANA CILIA: Hekk kien l-understanding, li jekk nibqgħu għaddejjin b’dan il-mudell li għandna jrid ikollna popolazzjoni ta’ madwar 800,000 ruħ sal-2040.

IL-PROFESSUR EDWARD SCICLUNA: Qabel ma niġu għal mudell qed nitkellmu fuq projections. Allura altru li tgħid li l-projection tagħna hija bbażata fuq hekk, hekk u hekk. Issa aħna ma kellniex dettalji. Lanqas fil-pubbliku ma smajt l-ebda dettalji u lanqas internament ma kellna l-ebda aċċess għal dan il-mudell li wassal għal dak l-istatement.  Nerġa’ ngħid li jista’ ikun xenarju, mudell li jistimula u allura inti tgħid li jekk aħna se nkomplu hekk u l-ekonomija se tibqa’ kif inhi, bis-settur tal-kostruzzjoni jiżdied ...   

ONOR. JEROME CARUANA CILIA: Din hija xi ħaġa li nkwetat lil ħafna nies. Fil-fatt kif semgħu dik iċ-ċifra baqgħu xxukkjati!  

IL-PROFESSUR EDWARD SCICLUNA: Is-sostennibilità fl-ekonomija tagħna hija xi ħaġa importanti u d-dibattitu għandu jkompli. Naturalment wieħed għandu jkollu aktar dettalji fuq dan il-mudell biex ikun jista’ jiġġudika u jitkellem fuqu. Kulma għedt jien hu li billi qed naraw fil-forecast tagħna li r-rata tat-tkabbir mhux se tkun bħalma kienet fil-passat, jiġifieri se ninżlu fil-livell ta’ bejn 3.7% u 4%, dejjem skont il-projections tal-lum, wieħed ma jistenniex li t-tkabbir jibqa’ jaċċellera kif qiegħed jagħmel bħalissa. 

ONOR. JEROME CARUANA CILIA: Qiegħed nagħmel din il-mistoqsija għaliex qisu hemm kontradizzjoni bejn dak li qed tgħid inti li r-rata ta’ tkabbir se tonqos kważi bin-nofs u bejn dak li ħareġ f’dawn il-projections fejn qed jgħidu li sa 16-il sena oħra l-popolazzjoni se tiżdied b’madwar 55%. 

IL-PROFESSUR EDWARD SCICLUNA: Wieħed irid jara x’kienu l-assumptions u kemm kienu realistiċi biex ikun jista’ jitkellem fuq projections u mhux fuq xenarju biss. Qed tifhem? Id-differenza hi li inti jkollok iktar minn assumption waħda, jiġifieri jkollok the most favourable one, ikollok waħda li hija the normal one or the most realistic u jkollok oħra li hija l-inqas realistika. U tagħmel tliet xenarji. Però naqbel li dan huwa suġġett importanti għall-pajjiżna u d-deċiżjonijiet politiċi wieħed irid jitkellimhom u jeħodhom. Imma l-Bank jiġġudika fuq dak li jara.

IĊ-CHAIRPERSON: Prof. Scicluna, slide 16 tal-preżentazzjoni tikkonċerna lil kulħadd għax hija fuq il-households u fuq il-prezzijiet kif għolew f’dawn l-aħħar xhur u snin. Jekk qed nifhem sew intom qed tantiċipaw li bħal donnu l-prezzijiet se jibdew jikkalmaw is-sena d-dieħla u anke s-sena ta’ wara. Kif qed taħsbu li se jiġri dan? Kif qed tantiċipaw li l-inflazzjoni b’xi mod se tibda titrażżan xi ftit?

IL-PROFESSUR EDWARD SCICLUNA: Bħala governing council riżolti li rridu nilħqu t-target li pproponejna u se nagħmlu minn kollox biex nilħquh. Dan mhux se jintlaħaq din is-sena imma lejn l-aħħar tal-2024, bidu tal-2025, fejn se naslu għal 2% inflation biex dan il-mostru nikkontrollawh. That is very very important. Xi ħaġa li tweġġa’ lill-familji hi li din l-inflazzjoni mhijiex bilanċjata fuq il-commodities kollha. L-agħar li tweġġa’ għax hija fuq l-enerġija u fuq l-ikel. Issa fil-każ tal-enerġija l-Gvern irrisponda għaliha u allura eskludejnieha biex ngħid hekk. Imma mbagħad għandek l-ikel. 

L-ikel huwa l-ogħla parti mill-basket ta’ min jaqla’ l-inqas. U dik tweġġa’ lill-familji li għandhom livell baxx ta’ ekonomija. Aħna rridu li l-inflazzjoni ... Għax imbagħad ladarba tidħol l-inflationary expectations, dik se tagħmillek id-de-anchoring u tibda tkaxkar. U dik l-agħar ħaġa. Issa aħna nemmnu li għandna naslu għat-2%. Irridu li l-kumpaniji u kull min hu fit-triq jemminha din ħalli mbagħad kif jinnegozja kemm fuq is-salarji u kemm fuq x’jiċċarġja ... L-isfortuna hi li ċerti kumpaniji pprovaw iġibu t-telf li ġarrbu waqt il-Covid-19 meta bdiet l-inflazzjoni u din mhux f’Malta biss imma fl-Ewropa kollha. Qabel il-ħaddiem kien irid iż-żieda b’mod ġustifikat għax tkun għolietlu l-ħajja, u l-kumpaniji jgħollu l-prezzijiet tagħhom meta jogħlulhom il-costs tagħhom. Sa hemmhekk għallinqas għandek tnejn. 

Issa daħlet fin-nofs il-pandemija u sibna li dawn il-kumpaniji mhux qed jgħollu minħabba ż-żidiet fil-pagi. Iż-żidiet fil-pagi issa bdew biex ngħidu hekk ikunu sinifikanti filwaqt li qabel ma kenux. Issa bdew jgħollu biex iġibu għat-telf kbir li għamlu fi żmien il-Covid-19. Mela allura hemmhekk għandek the third actor involved. U din hija xi ħaġa li l-Bank Ċentrali Ewropew qalha fil-miftuħ li din hija l-ewwel darba li l-kumpaniji ppruvaw jgħollu l-margins tagħhom, tant li issa jekk jogħlew il-pagi ma jistgħux jgħidu ... Hawnhekk qiegħed nitkellem inġenerali u mhux qed ngħid għal xi kumpanija jew oħra imma l-kumpaniji għollew biżżejjed il-margins tagħhom li għandhom jagħmlu tajjeb għal ċerti żidiet li l-ħaddiema se jitolbu.

ONOR. JEROME CARUANA CILIA: Sur President, naħseb li inti għamilt punt tajjeb ħafna għaliex anke skont il-Euro Barometer f’dokument li ħareġ f’dawn l-aħħar jiem jgħid li l-iktar issue li qed tinkwieta lill-poplu, apparti l-kwestjoni tal-immigrazzjoni, hija dik tal-għoli tal-ħajja. Kif għedt tajjeb inti, Gvernatur, dan qiegħed l-aktar fuq il-prezzijiet tal-ikel u fuq il-prodotti essenzjali ta’ kuljum, fejn iż-żgħir ovvjament qed ibati ħafna għax huwa l-aktar li jħossha. Ħalli nagħmillek mistoqsija supplimentari ma’ dak li staqsa ċ-Chairperson. X’inhuma l-kummenti tiegħek dwar il-biża’ li qamet kemm-il darba fuq dik li ngħidulha spiral inflation? Minn dak li rajna fil-ġurnali l-COLA għas-sena d-dieħla potenzjalment se tkun ta’ madwar €13 fil-ġimgħa, li ovvjament din titħallas primarjament mill-privat minħabba li l-Gvern ikollu ċerta agreements. X’inhuma l-kummenti tiegħek dwar dan?  

IL-PROFESSUR EDWARD SCICLUNA: Mill-Ministeru tal-Finanzi aħna konna ħdimna biċċa xogħol kbira. Pajjiżna kien qed jiġi ttimbrat mill-Kummissjoni Ewropea li kellu full wage indexation, qisha bħall-iscala mobile tal-Italja. U hemm simili tagħha l-Belġju. Imma mhijiex hekk. Il-COLA primarjament qiegħda għal min mhux f’union u qiegħed fuq il-minimum wage. Għal dawn in-nies il-Gvern qed jipprovdielu. Ovvjament se jeħodha kulħadd imma l-COLA primarjament għal dawk qiegħda. Mela inti tgħolli l-paga minima bil-full inflation rate u teħodha sena b’lura. Imma jekk l-inflazzjoni kienet ta’ 7% inti se tieħu ftit aktar għax kif naħdmuha tiġi ħarira aktar peress li l-paga mhux il-minimum nieħdu imma nieħdu l-base wage. 

Il-base wage ilha ġejja mill-1991. Minn hemm bdejnieha u jien kont magħhom fuq il-mejda. Konna qbadna l-base wage, li mhijiex il-minimum wage, ħalli tal-minimum wage jieħu xi ħaġa aktar. Jiġifieri l-COLA primarjament għalihom tkun. Li kieku ma kellniex il-COLA - aħna għandna legislation tal-minimum wage mentri hawn pajjiżi li m’għandhomx minimum wage bħall-Italja - kien ikollna kummissjoni bit-trade unions magħha biex kull sena joqogħdu jistudjaw u jaraw b’kemm għandha tiżdied il-minimum wage. Malta hekk kienet qabel il-COLA. Il-Gvern kien jiddeċiedi b’kemm għandha tiżdied il-minimum wage kull sena, lejn Diċembru.   

ONOR. JEROME CARUANA CILIA: Dawn kienu exceptional circumstances għax is-soltu ma tkunx daqshekk l-inflation rate. 

IL-PROFESSUR EDWARD SCICLUNA: Imma dawk li mhumiex fuq il-minumum wage ma jeħdux the full inflation rate. Hija l-union li mbagħad fin-negozjati tagħha li ġġibilhom l-kumpens li tħoss li huwa adekwat għalihom. Kif għedna l-minimum wage b’mod assolut tingħata lil kulħadd xorta. Jiġifieri iktar ma togħla fil-paga inqas se tieħu bħala kumpens. Min qiegħed bil-minimum wage jieħu l-full compensation imma ta’ fuqu jieħdu ħarira inqas, u iktar ma titla’ ‘l fuq inqas tieħu. Però m’għandniex għalfejn ngħidu msieken għax dawn fil-maġġoranza tagħhom qegħdin fil-unions u l-unions kapaċi jinnegozjaw għalihom biex isibu bilanċ u jieħdu l-kumpens tagħhom.  

ONOR. JEROME CARUANA CILIA: Inkwetat fuq l-ispiralling inflation? Dik kienet il-mistoqsija. Napprezza l-ispjega tiegħek imma jien staqsejtek jekk intix inkwetat li jista’ ikollna a spiralling inflation?   

IL-PROFESSUR EDWARD SCICLUNA: Spiral inflation hija meta wieħed jitlef kull trust mhux biss fil-Bank Ċentrali ... u jkollok unions irresponsabbli. Issa fiż-żmien tal-lum m’għandniex dawn it-tip ta’ unions irresponsabbli. U għalkemm jidhru aggressivi u dan kollu, dak li qegħdin jitolbu meta tieħdu in real terms, huwa pjuttost modest. Jiġifieri le, ma nemminx li l-ispiral inflation se sseħħ. Dejjem qiegħda hemm imma l-unions iridu jkunu responsabbli. Però at this point in time m’hemmx indikazzjonijiet ta’ spiral inflation.

ONOR. JEROME CARUANA CILIA: Grazzi. Kemm nagħmel l-aħħar punt tiegħi la semmejna l-unions. Is-sena l-oħra l-unions – naħseb din kienet waħda mill-ftit drabi li l-unions ħarġu stqarrija flimkien – talbu lill-Ministru tal-Finanzi – kien ikun tajjeb li kieku kien magħna ħalli jerġa’ jismagħha - sabiex jitkellmu miegħu. Dan kien is-sena l-oħra. Riedu jitkellmu miegħu fuq dan il-mekkaniżmu tal-COLA, li xtaqt li kellna aktar ħin biex insemmu xi eċċezzjonijiet li hemm imma forsi tkun darb’oħra.  

Sfortunatament ħareġ fil-midja li għaddiet kważi sena u l-unions għadhom ma ltaqgħux mal-Ministru! Jiġifieri dak hu l-inkwiet tagħhom għax il-unions qed jagħmlu l-parti tagħhom, u naħseb li qed imorru lil hinn ukoll. Imma jidher li din il-laqgħa mal-Ministru għadha ma saritx. Ridt nagħmel dan il-kumment biex niċċara l-punt li l-unions qed jagħmlu l-parti tagħhom filwaqt li l-Ministru tal-Finanzi, għal xi raġuni jew oħra, għadu ma ltaqax magħhom.

IL-PROFESSUR EDWARD SCICLUNA: Bħalma għedtilkom li jien kont esperjenzajt it-twaqqif tal-COLA, din hija xi ħaġa fejn irridu li s-social partners kollha jaqblu magħha. Din mhijiex xi ħaġa tal-Gvern u l-Gvern jagħmel ħażin jekk jindaħal bejn il-unions ... 

ONOR. JEROME CARUANA CILIA: Agreed. Jekk kien hemm din it-talba mill-unions, kif ġie rrapportat ukoll fil-media, kellu jkun hemm din il-laqgħa wara kważi sena!

IL-PROFESSUR EDWARD SCICLUNA: Dik mhijiex l-area tiegħi. 

IĊ-CHAIRPERSON: Prof. Scicluna, nirringrazzja lilek u lill-kollegi tiegħek ta’ din il-preżentazzjoni li għamiltu. Grazzi tax-xogħol lilkom u lill-ħaddiema kollha tal-Bank Ċentrali. Jien konvint li warajkom hemm ħafna nies li wasslu sabiex isir dan ix-xogħol. Min-naħa tiegħi nfakkarkom sabiex iżżommu kuntatt mas-Segretarju tal-Kumitat ħalli kif ikollkom ir-rapport li jmiss, li qed nifhem dan se jkun għal madwar Settembru, Ottubru, nerġgħu niltaqgħu hawnhekk u nkunu nistgħu nanalizzawh. Naġġornaw din il-laqgħa għal data u ħin li jiġu kkomunikati aktar ‘il quddiem.  Nirringrazzjakom.    
Fis-6.18 p.m. il‑Kumitat aġġorna għal data li kellha tiġi kkomunikata aktar tard.

